
CHORVACHILIK MAHSULOTLARI ISHLAB 
CHIQARISH, YER RESURSLARIDAN 
FOYDALANISH VA AHOLINING XARID 
QOBILIYATI MUVOFIQLIGINI BAHOLASH
Ramazonov Zafar Ulug‘bekovich

ORCID: 0009-0007-4952-6352

Annotatsiya: Maqolada 2009–2025-yillar statistik maʼlumotlari asosida hududda chorvachilik mahsulotlari 
ishlab chiqarish dinamikasi, uning qishloq xoʻjaligi umumiy hajmidagi ulushi hamda yer resurslari (paxta 
maydonlari, ozuqa ekinlari, tomorqa yerlari va yaylovlar) bilan taʼminlanganlik darajasi tahlil qilingan. 
Chorvachilik mahsulotlari hajmi bilan aholining isteʼmol xarajatlari oʻrtasidagi bogʻliqlik baholanib, ozuqa 
bazasining cheklanganligi sharoitida ishlab chiqarishning aholi xarid qobiliyatiga mosligini taʼminlash yoʻnalishlari 
asoslangan. Yaylov maydonlarining qisqarishi va ozuqa ekinlari maydonining deyarli oʻzgarmasligi sharoitida 
chorvachilikni intensiv rivojlantirish boʻyicha takliflar berilgan.

Kalit soʻzlar: chorvachilik, ozuqa ekinlari, yaylovlar, tomorqa xoʻjaliklari, paxta maydonlari, aholi xarajatlari, 
xarid qobiliyati, oziq-ovqat taʼminoti, intensiv rivojlantirish.

Abstract: The article analyzes the dynamics of livestock production in the region, its share in the total 
volume of agricultural production, and the level of provision with land resources (cotton fields, forage crops, 
household plots, and pastures) based on statistical data for 2009–2025. The relationship between the volume 
of livestock products and household consumption expenditures is assessed, and directions for ensuring that 
production corresponds to the purchasing power of the population under conditions of limited feed resources 
are substantiated. Proposals for the intensive development of livestock farming are put forward in the context 
of declining pasture areas and an almost unchanged area under forage crops.

Keywords: livestock farming, forage crops, pastures, household farms, cotton fields, household 
expenditures, purchasing power, food security, intensive development.

Аннотация: В статье на основе статистических данных за 2009–2025 годы проанализированы 
динамика производства продукции животноводства в регионе, ее доля в общем объеме 
сельскохозяйственного производства, а также уровень обеспеченности земельными ресурсами 
(площадями под хлопчатником, кормовыми культурами, приусадебными землями и пастбищами). 
Оценена взаимосвязь между объемом продукции животноводства и потребительскими расходами 
населения, обоснованы направления обеспечения соответствия производства покупательной 
способности населения в условиях ограниченности кормовой базы. В условиях сокращения площадей 
пастбищ и практически неизменной площади кормовых культур предложены меры по интенсивному 
развитию животноводства.

Ключевые слова: животноводство, кормовые культуры, пастбища, приусадебные хозяйства, 
площади под хлопчатником, расходы населения, покупательная способность, продовольственное 
обеспечение, интенсивное развитие.

K I R I S H
Chorvachilik qishloq xo‘jaligining aholi kundalik iste’moli bilan bevosita bog‘liq bo‘lgan yetakchi tarmog‘i 

hisoblanadi. Go‘sht, sut, tuxum kabi mahsulotlar aholi oziq-ovqat savatining oqsilga boy qismini tashkil etib, 
ularning narxi va taklifi aholining real xarid qobiliyatiga sezilarli ta’sir ko‘rsatadi. Shu bois chorvachilik mahsulotlari 
ishlab chiqarishning barqaror o‘sishini ta’minlash va uni aholi daromadlari va xarajatlari dinamikasiga 
moslashtirish agrar siyosatning ustuvor yo‘nalishlaridan biri sanaladi. Chorvachilikning rivojlanishi bevosita yer 
resurslari — ozuqa ekinlari maydonlari, yaylovlar hamda aholining tomorqa yerlaridan samarali foydalanishga 

bog‘liq. Paxta maydonlarining o‘zgarishi ham, yer taqsimoti orqali, ozuqa bazasiga bilvosita ta’sir ko‘rsatadi. 
Shunday ekan, ishlab chiqarish, yer resurslari va aholi xarid qobiliyati o‘rtasidagi muvofiqlikni tizimli baholash 
muhim ilmiy vazifa hisoblanadi.

M A V Z U G A  O I D  A D A B I Y O T L A R  S H A R H I
Chorvachilik tarmog‘i rivoji va oziq-ovqat ta’minoti masalalari jahon iqtisodiy adabiyotida keng yoritilgan. 

K. Delgado va hammualliflar [1] rivojlanayotgan mamlakatlarda daromadlar o‘sishi va urbanizatsiya ta’sirida 
chorvachilik mahsulotlariga talabning jadal oshishini «chorvachilik inqilobi» sifatida ta’riflab, taklifni talabga 
moslashtirish zarurligini asoslagan. T. V. Shuls [2] an’anaviy qishloq xo‘jaligini transformatsiya qilishda 
investitsiyalar va inson kapitalining hal qiluvchi rolini ko‘rsatgan bo‘lsa, A. Sen [3] oziq-ovqatdan foydalanish 
imkoniyati aholining real daromadlari orqali belgilanishini ta’kidlagan. J. fon Braun [4] oziq-ovqat narxlari 
o‘zgaruvchanligi kam ta’minlangan aholi qatlamlarining xarid qobiliyatiga eng kuchli ta’sir ko‘rsatishini empirik 
dalillar bilan asoslagan. Mahalliy olimlardan T. X. Farmonov [5] chorvachilikda xo‘jalik yuritish shakllarini 
takomillashtirish va ozuqa bazasini mustahkamlash masalalarini tadqiq etgan. R. X. Ergashev [6] chorvachilik 
mahsulotlari bozorini rivojlantirish va tarmoq iqtisodiy samaradorligini oshirish yo‘llarini o‘rgangan. B. T. Salimov 
[7] qishloq xo‘jaligida yer resurslaridan foydalanish samaradorligini baholash uslubiyotini ishlab chiqqan bo‘lsa, 
N. S. Xushmatov [8] dehqon va tomorqa xo‘jaliklarining oziq-ovqat ta’minotidagi rolini asoslagan. Mazkur 
tadqiqotlar tahlili shuni ko‘rsatadiki, chorvachilik ishlab chiqarishi, yer-ozuqa bazasi va aholi xarid qobiliyati 
o‘rtasidagi o‘zaro bog‘liqlikni yagona tizim sifatida, uzoq muddatli hududiy ma’lumotlar asosida miqdoriy 
baholash masalasi hali to‘liq yechimini topmagan.

Xorijiy va mahalliy adabiyotlarni umumlashtirish natijasida tadqiqotning nazariy asosi sifatida quyidagi 
yondashuv qabul qilindi: chorvachilik mahsulotlariga talab aholi daromadlari va iste’mol xarajatlari dinamikasi 
orqali shakllanadi; taklif esa yer-ozuqa bazasi, mulkchilik shakllari va intensiv omillar bilan chegaralanadi. 
Moslik — talab pul ifodasining o‘sish sur’ati bilan jon boshiga taklif o‘sish sur’atining mutanosibligi hamda 
ular o‘rtasidagi statistik bog‘liqlik zichligi orqali baholanadi. Bunday yondashuv ishlab chiqarish va iste’mol 
tomonlarini yagona tahliliy doiraga birlashtiradi.

T A D Q I Q O T  M E T O D O L O G I YA S I
Tadqiqotning axborot bazasini 2009–2025-yillar bo‘yicha chorvachilik mahsulotlari ishlab chiqarish hajmi 

(mlrd so‘m), qishloq xo‘jaligi umumiy mahsuloti, paxta ekin maydoni (ming ga), ozuqa ekinlari maydoni (ga), 
aholining tomorqa yerlari (ming ga), yaylovlar (ming ga), doimiy aholi soni hamda aholining o‘rtacha umumiy 
daromadlari va xarajatlari tashkil etdi. Tahlilda dinamik qatorlar usuli, tarkibiy (ulush) tahlil, jon boshiga 
ko‘rsatkichlarni hisoblash, korrelyatsion tahlil va qiyosiy baholash usullari qo‘llanildi. Chorvachilikning xarid 
qobiliyatiga mosligi ikki mezon bo‘yicha baholandi: (1) jon boshiga chorvachilik mahsuloti hajmining o‘sish 
sur’ati aholi iste’mol xarajatlari o‘sish sur’ati bilan taqqoslash; (2) chorvachilik hajmi bilan aholi xarajatlari 
o‘rtasidagi korrelyatsiya zichligi.

T A H L I L  V A  N A T I J A L A R
Tahlil davrida chorvachilik mahsulotlari ishlab chiqarish hajmi 1256,2 mlrd so‘mdan 25852,5 mlrd 

so‘mga yetib, 20,6 barobar oshdi; o‘rtacha yillik o‘sish sur’ati 20,8 foizni tashkil etdi va bu qishloq xo‘jaligi 
umumiy hajmining o‘sish sur’atidan (19,9%) yuqori bo‘ldi. Natijada chorvachilikning qishloq xo‘jaligi umumiy 
mahsulotidagi ulushi 2009-yildagi 54,3 foizdan 2017-yilda 58,2 foizgacha, 2025-yilda esa 61,2 foizgacha 
oshdi. Bu tarmoq tarkibida chorvachilikning yetakchi mavqei mustahkamlanib borayotganini ko‘rsatadi 
(1-jadval).

Jon boshiga chorvachilik mahsulotlari ishlab chiqarish 2009-yildagi 542,5 ming so‘mdan 2025-yilda 7103,7 
ming so‘mga yetib, 13,1 barobar oshdi. Ayni davrda aholining o‘rtacha umumiy iste’mol xarajatlari 10345,5 ming 
so‘mdan 55789,9 ming so‘mga, ya’ni 5,4 barobar o‘sdi. Demak, jon boshiga chorvachilik mahsuloti taklifining 
o‘sish sur’ati aholi xarajatlari (talab hajmining pul ifodasi) o‘sishidan yuqori bo‘lib, fizik ta’minot nuqtai nazaridan 
ishlab chiqarish aholi talabi ortidan ulgurib bormoqda.

Korrelyatsion tahlil chorvachilik mahsulotlari hajmi bilan aholining o‘rtacha umumiy xarajatlari o‘rtasida 
juda kuchli ijobiy bog‘liqlik mavjudligini ko‘rsatdi. Bu iste’mol xarajatlarining o‘sishi, avvalo, oziq-ovqat xarajatlari 
orqali, chorvachilik mahsulotlariga talabni bevosita kengaytirishini va tarmoq ishlab chiqarishi ushbu talab 
dinamikasiga yuqori darajada mos ravishda shakllanayotganini bildiradi. Shu ma’noda, Delgado va boshqalar 
ta’riflagan «chorvachilik inqilobi» tendensiyasi tahlil qilinayotgan hudud misolida ham yaqqol namoyon 
bo‘lmoqda (1-jadval).

1-jadval
Chorvachilik mahsulotlari ishlab chiqarishi va yer resurslari dinamikasi1

Yil
Chorvachilik 
mahsulotlari, 

mlrd so‘m
Ulushi, %

Jon 
boshiga, 

ming so‘m

Ozuqa 
ekinlari, ga

Yaylovlar, 
ming ga

Tomorqa 
yerlari, ming 

ga

Paxta 
maydoni, 
ming ga

2009 1256,2 54,3 542 24979 1504,1 75,4 172,9

2010 1328,4 49,5 541 25029 1504,2 75,4 171,3

2011 1384,4 50,3 529 25079 1496,2 78,2 168,2

2012 2252,6 53,2 827 25129 1482,1 78,2 162,2

2013 2984,3 54,8 1074 25179 1501,2 79,1 162,6

2014 3474,1 54,5 1227 25229 1456,8 79,7 164,8

2015 4434,7 57,7 1532 25249 1423,2 78,1 164,9

2016 5041,5 55,5 1704 25269 1410,3 78,1 164,7

2017 6325,3 58,2 2091 25289 1410,2 80,2 160,5

2018 7755,6 54,0 2511 25309 1408,3 80,2 153,4

2019 10250,1 59,6 3256 25324 1398,1 80,2 144,8

2020 11955,0 60,0 3721 25339 1401,1 80,2 137,2

2021 14541,5 61,2 4433 25354 1407,1 80,2 138,7

2022 16943,5 59,9 5080 25369 1214,1 72,9 136,0

2023 18974,3 58,9 5567 25379 1224,0 72,9 144,0

2024 23548,9 61,2 6762 25389 1406,5 80,2 166,2

2025 25852,5 61,2 7104 25399 1314,3 80,2 168,2

Yer resurslari tahlili muhim rivojlanish imkoniyatlarini ko‘rsatadi. Ozuqa ekinlari maydoni 17 yil davomida 
atigi 24979 ga dan 25399 ga gacha, yaʼni 1,7 foizga oshgan bo‘lsa-da, ishlab chiqarish 20 barobardan ziyod 
o‘sgan. Yaylov maydonlari, aksincha, 1504,1 ming ga dan 1314,3 ming ga gacha (12,6 foizga) o‘zgargan, 
ayniqsa, 2022–2023-yillarda 1214–1224 ming ga ko‘rsatkichlar qayd etilgan. Aholining tomorqa yerlari 75,4–
80,2 ming ga oralig‘ida barqaror saqlanib, chorvachilik mahsulotlarining salmoqli qismi aynan shaxsiy yordamchi 
xo‘jaliklarda yetishtirilishini hisobga olganda, tomorqa yerlaridan to‘liq va samarali foydalanilishi alohida 
ahamiyat kasb etadi. Paxta maydonlarining 172,9 ming ga dan 2020-yilda 137,2 ming ga gacha qisqarib, 
2024–2025-yillarda yana 166–168 ming ga gacha tiklanishi yer balansida ozuqa ekinlari uchun raqobatni 
kuchaytirish imkoniyatlarini yuzaga keltiradi.

Yer resurslaridan foydalanish intensivligini baholash uchun ozuqa maydoni birligiga to‘g‘ri keladigan 
chorvachilik mahsuloti hajmi hisoblandi. Ushbu ko‘rsatkich 2009-yildagi 50,3 mln so‘m/ga dan 2025-
yilda 1017,9 mln so‘m/ga gacha oshgan bo‘lib, nominal ifodada 20 barobardan ziyod o‘sishni bildiradi 
va tarmoqdagi intensivlashuv jarayonining miqyosini ko‘rsatadi. Yuqoridagi holat chorvachilikdagi o‘sish 
asosan ekstensiv (yer) omillar hisobiga emas, balki mahsuldorlikni oshirish, bosh sonini ko‘paytirish va 
narx omili hisobiga taʼminlanganini ko‘rsatadi. Ozuqa bazasining deyarli o‘zgarmasligi sharoitida ishlab 
chiqarishning bunday jadal o‘sishi ozuqa tannarxini shakllantirish, bu esa pirovardida chorvachilik 
mahsulotlari narxining shakllanishi orqali aholi xarid qobiliyatini qo‘llab-quvvatlash masalasining 
ahamiyatini oshiradi. Daromadlarning xarajatlarni qoplash koeffitsienti 2025-yilda 1,19 ni tashkil etgani 
holda, xarajatlar ulushining yuqoriligi (daromadlarning 83,9 foizi) aholining narx o‘zgarishlariga sezgirligini 
hisobga olish zarurligini ko‘rsatadi (2-jadval).

1	  Manba: taqdim etilgan statistik ma’lumotlar asosida muallif hisob-kitoblari.

2-jadval
Chorvachilikda resurs intensivligi ko‘rsatkichlari2

Yil 1 ga ozuqa maydoniga 
mahsulot, mln so‘m

 ming ga yaylovga 
mahsulot, mlrd so‘m

 ming ga tomorqaga 
mahsulot, mlrd so‘m

Xarajatlarning 
daromaddagi ulushi, 

%

2009 50,3 0,84 16,7 82,3

2013 118,5 1,99 37,7 90,0

2017 250,1 4,49 78,9 90,0

2021 573,5 10,33 181,3 90,0

2023 747,6 15,50 260,3 88,4

2025 1017,9 19,67 322,4 83,9

Aholi xarid qobiliyati nuqtai nazaridan yana bir muhim jihat — jon boshiga chorvachilik mahsulotining 
aholi o‘rtacha xarajatlariga nisbati. Ushbu nisbat 2009-yilda 5,2 foizni, 2017-yilda 11,6 foizni, 2025-yilda esa 
12,7 foizni tashkil etdi. Nisbatning izchil oshib borishi mahalliy chorvachilik mahsuloti taklifining aholi iste’mol 
salohiyatiga nisbatan kengayib borayotganini, ya’ni ichki bozorning importga bog‘liqligini kamaytirish va narx 
barqarorligini ta’minlash uchun resurs yaratilayotganini ko‘rsatadi. Biroq bu imkoniyat ozuqa bazasi barqarorligi 
ta’minlangan taqdirdagina real natijaga aylanadi.

Natijalar T. V. Shulsning an’anaviy agrar tizimni transformatsiya qilishda intensiv omillarga investitsiya kiritish 
hal qiluvchi ahamiyatga ega, degan xulosasini tasdiqlaydi: yer resurslari cheklangan sharoitda chorvachilikning 
barqaror o‘sishini faqat ozuqa ekinlari hosildorligini oshirish, naslchilikni yaxshilash va zamonaviy texnologiyalarni 
joriy etish orqali ta’minlash mumkin. J. fon Braunning narx o‘zgaruvchanligi xususidagi xulosalaridan kelib 
chiqib, chorvachilik mahsulotlari bozorida narx barqarorligini ta’minlash kam ta’minlangan aholi qatlamlari xarid 
qobiliyatini himoya qilishning asosiy vositasi sifatida qaralishi lozim. A. Senning yondashuvi esa taklif va talab 
muvofiqligini daromadlar siyosati bilan uyg‘unlashtirish zarurligini ko‘rsatadi.

X U L O S A  V A  T A K L I F L A R
Tadqiqot quyidagi xulosalarni berish imkonini berdi. Birinchidan, 2009–2025-yillarda chorvachilik 

mahsulotlari ishlab chiqarish 20,6 barobar o‘sib, tarmoqning qishloq xo‘jaligidagi ulushi 61,2 foizga yetdi; jon 
boshiga ishlab chiqarishning o‘sishi aholi xarajatlari o‘sishidan yuqori bo‘lib, ishlab chiqarish aholi talabiga fizik 
jihatdan mos ravishda rivojlanmoqda. Ikkinchidan, chorvachilik hajmi bilan aholi iste’mol xarajatlari o‘rtasidagi 
juda kuchli bog‘liqlik tarmoqning xarid qobiliyati dinamikasiga yuqori mosligini tasdiqlaydi. Uchinchidan, ozuqa 
ekinlari maydonining deyarli o‘zgarmasligi va yaylovlarning 12,6 foizga qisqarishi tarmoq o‘sishining resurs 
barqarorligiga tahdid soluvchi omil bo‘lib, uzoq muddatda narx orqali aholi xarid qobiliyatiga salbiy ta’sir 
ko‘rsatishi mumkin.

Takliflar sifatida quyidagilar ilgari suriladi: ozuqa ekinlari hosildorligini oshirish va takroriy ekinlardan 
foydalanishni kengaytirish orqali yer birligidan olinadigan ozuqa hajmini ko‘paytirish; yaylovlarning 
degradatsiyasini oldini olish, ularni sug‘orish va navbatlab foydalanish tizimini joriy etish; tomorqa va dehqon 
xo‘jaliklarini naslli mol, ozuqa va veterinariya xizmatlari bilan ta’minlashni rag‘batlantirish; chorvachilik 
mahsulotlari bozorida narx monitoringi va maqsadli ijtimoiy himoya mexanizmlarini kuchaytirish; tarmoqqa 
intensiv texnologiyalar (bordoqichilik komplekslari, aralash ozuqa ishlab chiqarish) bo‘yicha investitsiyalarni jalb 
etish. Mazkur chora-tadbirlar ishlab chiqarishning aholi xarid qobiliyatiga uzoq muddatli mosligini ta’minlashga 
xizmat qiladi.

Kelgusi tadqiqotlarda chorvachilik mahsulotlari bo‘yicha fizik hajm indekslari va iste’mol narxlari indekslarini 
jalb etgan holda real taklif va real talab muvozanatini baholash, shuningdek, aholining daromad guruhlari 
kesimida chorvachilik mahsulotlariga talab elastikligini aniqlash maqsadga muvofiq. Bu hududiy agrar siyosatni 
yanada aniq manzilli shakllantirish imkonini beradi.

2	  Manba: muallif hisob-kitoblari.

